Salm 8
Duw mor fawr! 

1 O ARGLWYDD, ein brenin, mae dy enw di mor fawr drwy'r byd i gyd! Mae dy ysblander yn gorchuddio'r nefoedd yn gyfan! 

2 Gyda lleisiau plant bach a babanod rwyt yn dangos dy nerth, yn wyneb dy elynion, i roi diwedd ar y gelyn sy'n hoffi dial. 

3 Wrth edrych allan i'r gofod, a gweld gwaith dy fysedd, y lleuad a'r sêr a osodaist yn eu lle, 4 Beth ydy pobl i ti boeni amdanyn nhw? Pam cymryd sylw o un person dynol? 

5 Rwyt wedi ei wneud ond ychydig is na'r bodau nefol, ac wedi ei goroni ag ysblander a mawredd! 

6 Rwyt wedi ei wneud yn feistr ar waith dy ddwylo, a gosod popeth dan ei awdurdod — 7 defaid ac ychen o bob math, a hyd yn oed yr anifeiliaid gwylltion; 8 yr adar sy'n hedfan, y pysgod sy'n y môr, a phopeth arall sy'n teithio ar gerrynt y moroedd. 

9 O ARGLWYDD, ein brenin, mae dy enw di mor fawr drwy’r byd i gyd! 

......................
Salm o fawl ydy hon. Mae Dafydd yn dathlu am fod ei Dduw mor fawr! 
Cyn dod i gredu yn Nuw drwy ffydd yn Iesu dydy pobl ddim yn gweld Duw yn unman. Mae’r meddwl ‘cyffredin’ (cnawdol) yn ddall i fawredd a gogoniant Duw. Ond unwaith mae pobl yn dechrau holi cwestiynau ac yn dechrau chwilio am Dduw mae eu meddyliau hefyd yn dechrau agor, ac mae eu llygaid yn gweld bod y byd yn rhyfeddol – rhyfeddod a grëwyd gan Dduw.

Mae’r Brenin Dafydd yn edrych i fyny i awyr y nos. Doedd na ddim goleuadau trydan i ddifetha ei olygfa, felly mae’n bosib ei fod o’n gwerthfawrogi’r olygfa yn fwy nac ydyn ni yn yr 21ganrif. 

Ydych chi erioed wedi eistedd o dan y sêr ar noson dywyll, glir? Ydych chi wedi treulio amser yn gwerthfawrogi be dych chi’n weld ar noson felly? Mae ’na filiynau a biliynau o sêr yn y nen – mae nhw’n fendigedig, ond yn ôl Dafydd ysblander Duw ydy’r cyfan,  Mae dy ysblander yn gorchuddio'r nefoedd yn gyfan! Nid Dafydd yn unig oedd yn ymwybodol o fawredd Duw, dwedodd Job,

Fe (Duw) wnaeth yr Arth ac Orion, Pleiades a chlystyrau sêr y de. (Job 9: 8-9.)
Ac wrth gwrs, dilynodd y gwŷr doeth seren arbennig oedd wedi codi yn y dwyrain (Mathew 2:2) i gyrraedd preseb y baban Iesu. Nid damwain a hap ydy bodolaeth yr holl sêr. 
Mae’r ail adnod yn newid tôn ychydig bach – mae ʼna rybudd yma, fel sy wedi bod yn  Salmau 1 i 7, nad oes gobaith i elynion Duw.  Does dim rhaid i Dduw ddefnyddio byddin na chawr i ddod a’i fwriadau i ben; pan dŷn ni ar ein gwanaf mi all Duw weithredu. (Darllenwch Mathew 18: 2-4 i weld cyfeiriad arall at blant bach.)
Mae adnodau 3 a 4 yn ceisio rhoi’r persbectif cywir i ni o be ydyn ni go iawn o’i gymharu â Duw.
Mae pobl wrth natur yn falch – dŷn ni i gyd i ryw raddau yn gorfod brwydro yn erbyn balchder. Efallai byddai astudio’r gofod, y sêr, y lleuad a’r planedau yn ein hatgoffa ni pa mor fach ydyn ni. Dŷn ni’n dueddol o feddwl fod popeth yn troi o’n hamgylch ni yn bersonol, neu o leiaf ein gwlad ni – ond na, sbec bach ydy’r byd mewn bydysawd di-ben-draw. Mae Duw yn fwy na’r cyfan.
Ond wedi dweud hynna, rydyn ni yn bwysig i Dduw. Ef sy wedi ein creu ni ac mae o wedi’n caru ni cymaint nes iddo yrru Iesu i’r byd (Ioan 3:16). Mae gan bobl statws arbennig a lle arbennig yng nghalon Duw; dydy’r Beibl ddim yn dweud mai anifeiliaid sbesial ydyn ni nac mai mwncïod oedd ein cyd-deidiau. Na, mae’r Beibl yn dweud, Rwyt wedi ei wneud ond ychydig is na'r bodau nefol, ac wedi ei goroni ag ysblander a mawredd! 
[Roedd Iesu’n uwch na’r angylion,  Roedd y teitl roddodd Duw iddo yn dangos ei fod yn bwysicach na nhw.5 Wnaeth Duw ddweud hyn wrth angel erioed: “Ti ydy fy Mab i; heddiw des i yn dad i ti”? Hebreaid 1: 4-5] 

Mae adnodau 6-8 yn crynhoi Genesis 1. Os darllenwch chi Genesis 1 fe gewch chi weld pa mor hael oedd Duw wrth baratoi byd ar gyfer ei bobl. 

Mae Dafydd yn gorffen fel y dechreuodd – yn moli Duw am ei fawredd a’i ogoniant, fel y dylen ni.  Amen.

 Ti ydy'r ARGLWYDD, a dim ond ti.

Ti wnaeth greu yr awyr,

y gofod a'r holl sêr,

y ddaear a phopeth sydd arni,

a'r moroedd a phopeth sydd ynddynt.

Ti sydd yn cynnal y cwbl,

ac mae tyrfa'r nefoedd yn plygu o dy flaen di. (Nehemeia 9 :6)

